
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХЯНАН БОЛОВСРУУЛАГЧИЙН ҮГ

	 

	— Чи Норовын намтрыг уншсан уу гэж нэг хүүхэд нөгөөгөөсөө асуув.

	— Норовын намтрыг уншаагүй хүүхэд хаа байдаг юм бэ гэж нөгөө хүүхэд нүдээ том болгон хэлээд гайхсан байдалтай нөгөө нөхрөө эгцлэн харав.

	Тэр хүүхэд нь хэрэггүй юм асуучхав уу даа? гэж бодон гэмшсэн царай гарган

	— Надад их аятайхан зохиол гэж санагддаг юм. Тэгээд би чамайг юу гэж хэлдэг юм бол гэж асууж байхгүй юү? гэж хэлэв.

	Ийм нэг яриа хоёр хүүхдийн хооронд болж байхыг хотын нэгэн сургууль дээр явж байхдаа дуулсан билээ.

	Энэ бол энгийн яриа биш, манай одоогийн хүүхдүүд ямар нэг ном зохиолыг уншаад түүнд өгч байгаа дүгнэлт юм.

	Үүнийг хэрэв зохиолч нь өөрийн биеэр сонссон бол чихэнд нь их л чимэгтэй байх байсан. Түүнийг дамжуулж нөхөр Д. Содномдоржид хэлэх завшаан надад тохиолдов.

	Учир нь юу вэ? гэвэл нөхөр Содномдорж сүүлийн үед нэлээд аятайхан өгүүллэгүүд бичжээ.

	Эднийг нь бас хэвлэлд хянан боловсруулах болсон юм.

	Эдгээр богино өгүүллэгүүдийн нэг онцлог нь бага насны хүүхдүүдэд тоглоомоор дамжуулж тодорхой нэг төрлийн хүмүүжил олгоход чиглэсэн юм. Үүгээрээ надад аятайхан санагдлаа. Жишээлбэл энэ номд орж байгаа "Хоёр жолооч" гэдэг өгүүллэгт хүүхэд тоглоомын машинаараа элс шороо зөөж тоглохдоо байшингийнхаа үүдний шалбаагийг элсээр дүүргэж хүний орж гарахад саадгүй болгов гэх мэтээр хүүхдийн тоглоомыг олонд ашигтай ажил төрөлд сургахад чиглэгджээ.

	Энэ мэт сонин өгүүллэгүүдийг бяцхан номдоо багтаажээ.

	Цаашид үүнээс сонин, хүүхдийн амьдралыг тод томруун харуулсан зохиол туурвин бүтээхийг зохиолч нөхөр Д. Содномдорждоо ерөөе.

	 

	П. Хорлоо



	




	МӨЧИРХӨН

	 

	Нэг өдөр Болдоо цэцэрлэгийн модонд очив. Хаврын урт өдөр наран таатайяа ивээж сэвэлзүүр салхи модны мөчрийг хөдөлгөх төдий сэрчигнүүлж, бор бялзуухайнууд энд тэнд жиргэхэд нэг л таатайхан байлаа.

	Болдоо явсаар нэгэн жижиг зулзаган модны дэргэд очвол хумхиатай байгаа бяцхан навч дэлгэрэх гээд л дөнгөж ан цав гарчихсан харагдах бөгөөд өндрөөрөө Болдоос яльгүй өндөр байв. Үгүй мөн гоёо? Үүгээр чинь Баярынх шиг гоё чавх хийе гэж тэр бодов. Тэгээд тонгоргоо гаргаж тэр зулзаган модны нэгэн мөчрийг огтолж гарав аа. Гэтэл цэцэрлэгч авгай дэргэд нь ирж:

	— За хүү минь яаж байгаа юм бэ? гэж асуугаад

	Болдоог хариу хэлэхийг ч хүлээлгүй, — Өөр шигээ хөөрхөн урган өсөж байгаа модыг огтолж болохгүй. Чамайг хутгаар огтолбол өвдөх үү?

	— Өвдөнө өө.

	— Цус гарах уу?

	— Гарна

	— Тэгвэл энэ модноос шүүс гарч байна уу?

	— Тиймээ!

	— Энэ мод та хоёр яг адилхан бага балчир шүү дээ. 

	Тэгэхээр энэ олон өндөр модыг үүний эх эцэг нь гэж бодож болно.

	Тэгэхлээр хүүхдийнх нь нэг мөчрийг ёо-ёо болгочхож доо. Чи үүнээс хойш битгий ингэж байгаарай гээд авгай явчихжээ. Болдоо, тасалж авсан мөчрөө нэг хараад зулзаган модоо нэг хараад жаахан бодол болов. Нээрээ л тусгүй юм болж дээ.

	Тэгээд ингэж шийдэв.

	Огтолж авсан мөчрөө байранд нь цавуугаар наагаад үлдээчихье. Хөөрхий мөчир ургаг! гэж санаад бушуухан гүйж гэртээ харив. Шилтэй цавуу мөчиртөө түрхэж нөгөөх байранд нь тогтоох гэсэн чинь ер тогтсонгүй. Өглөөнөөс үд болтол Болдоо ийнхүү оролдоод болсонгүйд "Өө энэ мөчир чинь надад гомдчихоод ингэж байна. Яаж аргадъя даа" гэж бодсоноо урьд, гараа эсгэхэд ээж нь түүнийг марлаар боож тогтоосноос хойш эдгэснийг санаж, хариад марал авчрав. Тэгээд ээж шигээ мөчрийг нь үлээж:

	— Удахгүй эдгэнэ. Мөчирхөн минь. Битгий гомд, гээд боов. Түүнээс хойш Болд мөчрөө боолгосон модны дэргэд байн байн ирж ургаж байна уу? Үгүй юу? Эдгэх нь үү, үгүй юу? гэж хардаг байв.

	Гэвч тэр нь ургасангүй. Хөөрхий мод боолгоотойгоо олон хоног өнгөрч харин бусад мөчрийнх нь навч цөм дэлбээлж гүйцээд байхад боолттой мөчирхөн уйтгартай нь аргагүй хатаж ганджээ.


ЗУРГААТАЙ ОХИН

	 

	Дариймаа охины тухай сонин түүх олон бий. Гэвч нэгийг нь л ярья. Тэр нэг л юманд их яардаг байлаа. Хэзээ ч билээ дээ нэг өглөө Дариймаа дөнгөж орноосоо босоод:

	— Ээжээ би хэдэн настай вэ гэж асуув. Ээж нь гайхсан янзтай:

	— Охин минь чи зургаатай л шүү дээ гэж хариулжээ. Охин урам муутайхан хошуугаа унжуулаад юм бодсон янзтай суужээ. Маргааш нь Дариймаа бас дахиад л:

	— Ээжээ одоо би хэдэн настай вэ гэж асуусанд ээж нь инээж:

	— Охин минь чи зургаатай гэж хэлээд манай охин 6 гэсэн тоо тогтоодоггүй ямар хачин юм бэ? гэж бодов.

	Удсангүй майн баяр болж, мань Дариймаа аав, ээжтэйгээ жагсаад, орой нь "Одоо ч би лав наймтай болсон зөндөө олон хонолоо" гэж бодоод;

	— Ээжээ аль түрүүнд л та намайг зургаан настай гэсэн, одоо би наймтай болсон уу? 

	Ээж нь инээж

	— Яалаа гэж дээ охин минь чи энэ жил зургаатай шүү дээ. Тийм болохоор маргааш ч зургаатай хэвээр л байна. Нөгөөдөр ч бас адил гэв. Охин нь их гайхаж:

	— Тэгээд би хэзээ долоотой болох юм бэ? гэхэд нь ээж нь толгой сэгсрэн:

	— Болоогүй, миний хүү! Нэг нас гэдэг байна шүү? Нэг жил үргэлжилдэг юм. Чи ирэх жил л долоотой болно гэжээ. Охин хэсэг бодож сууснаа:

	— Ирэх жил хэзээ ирдэг юм бэ!

	— Тэр болоогүй, их удаж ирдэг юм.

	— Нэг жил гэдэг чинь хэдэн өдөр вэ?

	— Нэг жил гэдэг үү?.. 365 хоног байдаг юм.

	— Их удах уу?

	— Удна аа удна, гээд ээж нь яаж нэг ойлгуулъя даа гэсэн шиг ийш тийшээ харж хэсэг удсанаа хананд өлгөөтэй байгаа хуанлийг авч;

	— Энэ бол нэг гээд тоолоход 365 ширхэг хуудас байгаа юм. Тэхлээр өглөө болгон нэгийг авч хаяад байсаар бүр дуусахад л нэг жил өнгөрч, чи долоон настай болох юм. Гэхэд охин нь их л цовоолгоор:

	— Ээжээ! Та тэгвэл маргааш надад дахиад нэг ийм ном авчирч өгөөрэй. Би өөрийнхөө орны цаана өлгөөд урж байя гэжээ. Охиныхоо хэлсэн ёсоор ээж маргааш нь нэг хуанли авчирч өгөв. Охин ихэд баярлаж орныхоо цаана өлгөөд маш гоё хуанлитай боллоо.

	Удахгүй долоотой болно доо гэж бодов. Түүнээс хойш олон өдөр өнгөрлөө.

	Өглөө дөнгөж босоод л Дариймаа хуанлиасаа нэг хуудсыг урж хаяна. Гэвч хуанлийн өнөө олон хуудас барагдах яагаа ч үгүй байжээ. Ийм болохоор охин толгойгоо хажуу тийш нь гилжийлгэн яасан дуусдаггүй юм бэ, яаж долоотой болъё доо гэж боддог байв. Нэг өдөр ээжийнхээ ажилд явсан хойгуур Дариймаа инээдтэй боловч сонин ийм нэг арга олжээ. Хаалга дөнгөж хаагдаж тасалгаанд чимээгүй болмогц Дариймаа орныхоо арын хуанлийг авч шалан дээр суугаад урж эхлэв. Энэ ажил түүнд даан ч сонирхолтой байсан тул баярлан инээж, урагдсан хуудаснуудыг хөлөөрөө өшиглөж цас шиг хийсгэж байв.

	Тийнхүү өөрийнхөө хуанлийг урсны дараа хананд өлгөөтэй байсан нөгөө хуанлийг авч баярлан инээд алдаад одоохон найман настай болно доо гэж дэвхцэв. Ажил тараад ээж нь ирэв. Дариймаа ээжийгээ тосон дэвхцэн баярласан хэвээр:

	— Ээжээ! надад маргааш дэвтэр, харандаа, цүнх авч өгөөрэй гэв.

	— За чи яах нь вэ?

	— Би маргааш сургуульд орох болсон шүү дээ.

	— Яагаад чи зургаатай шүү дээ.

	— Үгүй би наймтай болсон шүү дээ гээд нэг ч хуудас үлдээгүй хоёр хуанлийнхаа тасалчихсан шилийг үзүүлсэн ажээ. Ийм л түүхтэй охин доо.


ЦЭЦЭРЛЭГИЙН ЦЭЦГЭЭ

	 

	Манай цэцэрлэгийн багш өглөө болгон хүүхдүүдээ цуглаж гүйцмэгц бүртгэдэг юм. Тэгэхэд хэн ч дутуу байдаггүй билээ. Өнөөдөр багш биднүүдийг цугламагц гоё зурагтай ном барин орж ирээд урьдын адил бүртгэсэн чинь харин,

	Багш гайхсан янзтай ийш тийш харахад бид бие бие өөдөө асуух мэт харав.

	— Хүүхдүүдээ! Цэцгээ маань яагаад ирсэнгүй вэ? гэж багш асууснаа, — Арай өвдөөгүй байгаа даа? гээд утас руу очлоо. Бид багшийг утсаар нэг хүнтэй удтал ярьж дараа нь инээхийг нь харж учрыг нь мэдээгүй хэр нь дагаж инээв.

	Багш утсаа тавиад Цэцгээгийн яагаад ирээгүйг ярьсан юм. Тэгсэн чинь ийм учиртай юм санж.

	Цэцгээ өглөө найман цагт босжээ. Тэр их цэвэрч нямбай, ажилсаг охин болохоор өөрөө хувцсаа өмсөх гээд хоёр гутлаа авсан чинь ер багтсангүй гэнээ. Түрийнд нь хөлөө хийчхээд татаад л байж, татаад л байж ер багтсангүй. Оролдсоор ноцолдсоор байгаад бүр хөлс нь гарчхаж л дээ. Нөгөө өрөөндөө байгаа аав ээжээ дуудаж гутал өмсгөөд аль гэж хэлэхийг Цэцгээ ер хүссэнгүй ээ.

	Яагаад гэвэл цэцэрлэгийн хүүхэд өөрөө хувцсаа өмсөж чадахгүй байх нь их муухай гэж багш нь хэлдэг юм л даа.

	Тэгсээр байгаад цуглах цагаасаа хожимдох дөхөхөд ээж нь орж ирээд;

	— Миний хүү яагаад гутлаа өмсөхгүй суугаа вэ? Цэцэрлэгтээ явах цаг чинь болчихлоо гэхэд

	— Энэ чинь хөлд багтахгүй юм гэж хоёр гутлаа

	зааж хэлэв.

	— Яагаад багтахгүй байх вэ дээ. Өчигдөр оройхон тайлаад унтсан шүү дээ гээд ээж нь гутлыг нь өмсгөх гэсэн чинь бас багтаж өгсөнгүй гэнэ. Цэцгээгийн хоёр гутал нь хачин болоод хамар хошуу нь ээтийчхээд түрий нь хорчийгоод, эжийдээ эрхэлж уйлдаг жаал шиг үрчийж хатсан байжээ.

	— Аргагүй шүү дээ ийм юм чинь яаж багтах вэ? гэж ээж нь хэлээд

	— Өчигдөр орой чи хэлээд байхад үгэнд орохгүй усан дотор тоглоод байл уу гэв.

	Нээрээ л Цэцгээ өчигдөр нь хүүхдүүдтэй хамт борооны ус тогтсон газраар туулж, машин уралдуулж тоглосон юм.

	Өөрт нь машин байхгүй болохоор Цэцгээ өрөөсөн гутлаа тайлж усан дундуур чирч явсаар амбаар хүрдэг, тоглоомын машин замаар уралдсан билээ. Тэд дэндүү хөгжилтэй байсан тул тэр гутлаа оосорлон чирээд инээн гүйсээр түрүүлсэнд хүүхдүүд түүний жижиг хар гутлыг бүхнээс хурдан машин гэж магтжээ.

	Орой нь тэр гэртээ ирээд гутлаа тайлж пийшингийн дэргэд тавьчихсан чинь шөнөдөө хатаж ээтийгээд хорчийж хэвээ алдаад өглөө хөлд нь орохгүй ийм хачин болчихгүй юу! Ээжийнхээ үгнээс зөрвөл ингэдэг л байна шүү дээ.

	Харамсалтай юм болж дээ. Яагаад гэвэл өнөөдөр хагас сайн өдөр учир цэцэрлэг дээр нь хүүхэлдэйн гоё шинэ кино гарсан юм л даа. Түүнийг үзсэн бол аштай юу?


ЦАСАН НҮҮРТЭЙ ХҮН

	 

	Шороотой холилдоод хатуурчихсан хуучин цасан дээр шинэ цас нэмэн орсон тэр өглөө билээ. Манай хавийн хүүхдүүд цуглаад чаргаар бие биеэ ээлжилж суулган чирээд л цасан хүн босгож тоглоцгоов. Энэ тоглоом тун их хөгжилтэй байв.

	Гэтэл баруун хашааны жаалхан хүү Даваа санал гаргасан нь:

	— Хүүхдүүд ээ! Одоо цөмөөрөө цасаар шидэлцэж тоглоё. Харин хэн нь мэргэн болохоо үзнэ шүү гэж нүүр нь үрчийж ирээд л хашхирсанд бүгдээрээ түүнийг дуурайж цас атгацгаав. Даваа бөөрөнхийлсөн цасаараа нэг хүүхдийг шидэж оноод зугтаав. Бусад нь бүгд дор бүрдээ цас атгаж бөөрөнхийлөөд шидэлцэж гарлаа. Энэ тун гэмгүй хөгжилтэй тоглоом юм. Яагаад гэвэл хувцсан дээр оновол хар болгохгүй, нүүрэн дээр ч оносон өвтгөхгүй юм л даа.

	Тэд улам л хөөцөлдөн гүйлдэж улам л ширүүн шидэлцэж, онох нь онож, алдах нь алдаж байв. Яг энэ тоглоом ид ширүүн болж байхад манай айлын Лувсан өвгөн гуай ирэв. Түүний ач хүүг Сандаг гэдэг.

	Сандаг нэг онгирохдоо бүр юуг ч анхаарахаа байдаг хачин зантай жаал юм. Өвгөн гуай Сандагт юм хэлэх гэсэн бололтой хүүхдүүд дундуур ойртон очтол Сандаг бөөн цас авч биднийг гэж бодсон юм уу яасан юм бэ, нүүлгэчихсэн чинь өвөөгийнхөө духан дээр оночхов оо. Цас нойтон байсан тул Лувсан гуайн нүүрт тэр чигээрээ наалдчихлаа. Өвөө духаа арчин цасыг унагаад их л гомдсон шинжтэй явчихсан юм. Түүнийг явчихад нь бид цөм тоглоомоо зогсоож Сандагийг тойрон:

	— Яаж байгаа юм бэ?

	— Еэ өвөөгөө шиддэг! гэлцэв. Сандаг ч өвөөгөө гомдоосноо мэдээд хойноос нь гүйн очиж уучлалт гуйхаар явав.

	— Тоглоом тоотой нь дээр. Хүүхдүүдээ хэзээ ч болгоомж хэрэгтэй шүү, өвгөнийг оносон юм цас биш чулуу байсан бол ... гэж бидний хамгийн ах Гочоо гэмшсэн мэт өвөөгийн хойноос харж бидэнд захисан билээ.


ШИЛЭЭР БИТГИЙ ТОГЛООРОЙ

	 

	Хаврын тунгалагхан орой сон. Чулуут голын эрэг дээр Туяа бид хоёр тоглож байв. Салхигүй тогтуухан дулаан сайхан байлаа. Бид хоёр сүүний лаазаар дүүрэн шилний хэлтэрхий, шаазангийн хагархайтай байсан тул Туяа:

	— Хоёулаа аяга тавгаа цэвэрлэе гээд нусныхаа алчуураар түүнийг арчиж гарав. Энэ үеэр би түүний арчсаныг хадан эргүүлгэн дээрээ хурааж байлаа. Тоглоомдоо их улайсан болоод хэн ирснийг ч мэдсэнгүй. 

	"Та нар юу хийж байгаа юм бэ?“ гэх дууг сонсоод хоёулаа л зэрэг эргэж харлаа. Энэ нь Чимгээ байж. Чимгээ богинохон гэзэгтэй, тоодгор бошинзтой, гялалзсан сэргэлэн нүдтэй, биднээс эгч охин юм.

	Тэр их хачин зантай охин л доо. Өөрөө зөвхөн шилээр тоглох дургүйгээр барахгүй бусдыг ч бас тоглуулах дургүйг нь бид мэднэ. Нэг өдөр манай гадаа хэсэг хүүхэд газар дөрвөлжлөн зураад шилний хагархай чулуудаж догонцон тоглож байсан юм. Гэтэл Чимгээ цонхоороо харчхаад тэдэн дээр ирж:

	— Хүүхдүүд ээ! Шилээр битгий тоглоорой гэж хэлчихэд буцаад орчихсон. Тэр хүүхдүүд ч Чимгээгийн хэлснийг ер тоолгүй тоглосоор байхад нь Чимгээ их л дургүйцсэн байртай бас л дахин очиж:

	— Шилээр битгий тогло! гэж манай аав хэлж байна шүү гэхэд хүүхдүүд өөр юм шидэж тоглосон. Бас түүнээс хойш байшингийн буланд хоёр хүүхэд авдар болгож дөрвөлжин хайрцаг тавиад, ор болгож тоосго тавиад толь болгон шилний гурвалжин дөрвөлжин хагархай өрөөд наадаж байхыг үзэн:

	— Шилээр битгий тоглоорой гэж хэлээд холдож зогссон. Гэтэл тэр хүүхдүүд нь бас л хайхарсангүй. Харин ч улам арчиж зүлгээд байрлуулж байв. Тэгэхээр нь Чимгээ бас очиж;

	— Та хоёрыг шилээр битгий тогло гэж манай ээж хэлж байна шүү, яасан хүний үгэнд ордоггүй юм бэ? гэж хэлэхэд тэр хоёр тоосонгүй тул Чимгээ шилийг нь булааж аваад зугтаасан юм. Түүнээс хойш хэзээ билээ дээ? Чимгээг дэргэдэх айлдаа ороод зогсож байхад гэрийн эзэн том хүн толины хагархай барьчихсан нүүрээ харж байв. Түүний нь Чимгээ үзээд»

	— Ахаа шилээр битгий тоглоорой гэж хэлээд гараад явчихжээ. Чимгээ ийм л хүүхэд юм даа. Бид хоёр аягүй бол Чимгээг булаана гэж айж шилээ бушуухан хармаалав. Чимгээ хөмсгөө зангидан;

	— Та хоёр чинь шилээр тоглож байгаа юм уу даа гэснээ би та хоёрт нэг сонин юм хэлэх үү? Надаас битгий ай л даа дараа нь гурвуулаа цэцэг түүе гэв. Бид хоёр сонин юм сонсох их дуртай юм. Хүн сонин юм хэлье гэхлээр л очоод дэргэд нь суучихдаг юм. Эртээр Гагарин гуайн тухай аав ярьсныг ямар их сонирхсон гээ.

	— Би ноднин шилээр их тоглодог байсан юм гэж Чимгээ хэлснээ тоглож байгаад энэ хуруугаа гэж сорви болсон дунд хуруугаа гозойлгож ингээд эдгэчихсэн юм энэ чинь сайхан тоглоом биш, нэг хүүхэд бас ийм шил амандаа үмхсээр яваад хэлээ юү ч үгүй эсгэчихсэн байна лээ. Харин би бээлий гартаа хийгээд шил түүдэг. Аав тэр шилнүүдийг маань шилний үйлдвэрт явуулдаг. Тэхгүй бол хөл нүцгэн жаалууд хөлөө урчихна шүү дээ. Аа шилний үйлдвэрт явуулбал хүүхэд бидэнд хөөрхөн шилэн тоглоом хийж өгнө шүү дээ гэж ярив. Түүнээс хойш бид хоёр шилээр тоглохоо болив. Чимгээтэй гурвуулаа шил түүгээд аавд нь өгдөг боллоо. Аав хүүхдүүдэд гоё тоглоом хийлгэхийн тул лав үйлдвэрт явуулдаг байх аа.


ТУЛАЛДААН

	 

	Манай хашааны зургаан хүүхэд зургуулаа эрэгтэй, нас, бие ойролцоо найз дотно, бас цөм цэцэрлэгт явдаг юм. Тэдний эцэг эх нь ч гэсэн олон жил айл байж танил дотно болсон билээ. Тийм ч учраас тэд чирдэг машин, нисдэг онгоц зэрэг ижилхэн тоглоомуудтай байдаг юм. Нэг орой тэднийг цэцэрлэгээсээ ирэхэд аав ээж нар нь гар буу авч өгчээ. Улаан, ногоон, цагаан, ягаан өнгө бүрийн тэр бууг тэд их л сонирхон бие биеийнхийгээ сольж үзээд: Улаантай нь ногоотой бол догь оо? Ногоонтой нь ягаантай бол гоё оо? Цагаантай нь улаантай бол сайхнаа гэж шохоорхон бодож байв. Тэгээд тэд энэ гоё буугаараа яаж тоглох вэ гэж ярилаа. Янз бүрийн санал гарав. Гэвч эцэст нь шүршилдэж тоглохоор болж гурав, гурваараа талцан байшингийн булан, түлээний ард нуугдан гурав нь хориглож, гурав нь давшиж маш ширүүн тулалдаан үүсэв. Ингэсээр тэд эцэхийг мэдэхгүй тоглосоор харанхуй бүрэнхий болсон тул тарцгааж гэр гэртээ ороход тэдний өмссөн хувцас ширүүн бороонд нэвт цохиулсан юм шиг шал нойтон болчихсон байв.

	Үүний нь үзээд аав ээж нар нь мэдээжийн их зэмлээ дээ. Маргааш нь тэд цэцэрлэгтээ байхдаа өнөө орой очоод буугаараа тоглох сон гэхээс өдөр өнгөрөхгүй байв. Тэгээд орой ч болж цэцэрлэгээсээ ирж гэртээ дөнгөж ороод цайгаа уулгүй буугаа аваад цуглав. Өнөөдөр бас яаж тоглохоо ярилцаж хэсэг удсаны дараа нэг нь ийм санал гаргаж цөм зөвшив. Тэд бас л байшингийн булан, түлээний ард нуугдан түүгээр гарч ирсэн нүүрээ угаадаггүй халтар царайтай хүүхэд л байвал шүршээд байв. Гэтэл тэднээс арай том нэг эрэгтэй жаалын нүүр жигтэйхэн халтар байхыг үзээд, нэг нь түүнийг тосож буланд отов. Тэр хүүхэд ч хэнэггүй гарч ирэхэд нь мань хүн нүүр рүү нь нэг сайн шүршчихээд хар хурдаараа зугтав. Тэгээд тэр хүүхэд нүүрээ арчин хоцорчээ. 

	Бас нэг хүүхэд нь буугаа сумлаж зэхээд зогсож байтал өөрийнх нь үе тэнгийн нэгэн эмэгтэй жаал аавдаа өргүүлчихсэн явж падан хар нүүртэй харагдав. Үүнийг шүршчихвэл аав нь уурлаж хөөх бол уу гэж хэдий айж байсан ч зориг гарган тэр хүний араас сэмээрхэн дагаж яваад хоёр сайн шүршчихээд зугтаав. Гэтэл тэр хүүхэд ч уйлж, аав нь аргадаж алчуураараа ус болсон нүүрийг нь арчиж, "Зүгээр, зүгээр миний хүү харин хөөрхөн цагаан боллоо" гэж аргадаад явжээ. 

	Тэд зургаа энэ мэт халтар царайтай хүүхдүүдийг шүршин тэдэнтэй тулалдсаар орой болоход хашаандаа цуглав. Тэгээд бид өнөөдөр нүүрээ угаадаггүй хөгийн халтар царайтай, ариун цэвэрч биш хүүхдүүдтэй байлдаж тулалдаанд яллаа гэж ярилцаад ура хашхиран гэр гэртээ тарцгаажээ.

	Нээрээ ч эд бохир муухайтай байлдах, тулалдаанд ялж өнөөдөр олон хүүхдийн нүүрийн халтрыг арилгаж гавьяа байгуулав.

	Харин хүүхдүүд минь нүүрээ сайн угааж явахгүй бол энэ зургаатай тааралдчихвал усан сумтай буугаар нь улаан нүүр рүүгээ шүршүүлнэ гэж мэдээрэй. Тэд тун цэцэн онодог юм билээ шүү.


ХАДААС

	 

	Хандын түүсэн махир тахир, шинэ хуучин зэвтэй зэвгүй хадаасыг савлах юм бол магад л гурван шуудай дүүрнэ. Хаана ч явсан газар шагайж, хадаас түүж халаасаа дүүргэж явдаг энэ охиныг хүмүүс

	— «Ариун цэвэрч биш жаал»

	— «Бохир гартай хүүхэд»

	— «Хог түүдэг»

	— «Чамтай гар барихгүй»

	— «Хөсрийн хадаасны эзэн» гэж янз янзаар хэлдэг байв. Хэдийгээр ингэж нэрлэх нь тохирмоор байсан боловч, Хандаа бол ариун цэвэрч хүүхэд болохоор хадаас түүсэн түүгээгүй өдөрт гараа 3 удаа угаадаг заншилтай юм л даа.

	Тэгвэл учрыг нь мэдээгүй ярьсан юм бүхэн утгыг нь алдагдуулдгийг энэ бяцхан өгүүллэг батлах болжээ. Энэ явдал ингэж эхэлсэн юм. 

	Нэгэн удаа Хандаагийн эжий өвдөөд түргэн тусламжаар эмнэлэгт хүргүүлэх болов. Хандаа тэгэхэд хамт явжээ. Гэтэл хар хурдаараа давхиж явсан машин гэнэт дугуй нь хагараад зогсов.

	Жолооч, эмч бүгдээрээ сандарч гарч үзсэн чинь дугуйнд нь хадаас зоочихсон байв. Тэгээд энэ машин удтал зогсож дугуйгаа нөхөв. Хандаагийн эжий тэгэхэд улам муудаж хөөрхий охиныг айлгажээ.

	Үүнээс хойш хадаас гэгч машины дугуй цоолдог аюултай эд тул Хандаа охин хадаас түүдэг болсон юм. 



	




	ХОЁР ЖОЛООЧ

	 

	Энхээ ээжтэйгээ гадуур яваад буцаж ирэхэд хашааных нь үүдэнд борооны ус тогтчихоод мэлтийж байв. Ээж нь тэгэхэд тоосгоны булан, томоохон чулууг тэр усанд шидэж гишгүүр хийгээд Энхээг үүрч арай гэж гарав. Гэртээ ирсэн хойноо Энхээ, Мөнхөө ахдаа гайхуулж,

	— Ээж намайг үүрсэн л дээ. Маргааш бас тэгнэ л дээ гэв. Мөнхөө түүнийг сонсож хэсэг юм бодож зогссоноо,

	— Энхээ хоёулаа аав шиг машин жолоодоод гадаа шороо зөөе! гэв. Энхээ тоглоомд дуртай тул гуягаа алгадан баярлаж машинаа чирч ахыгаа дагаж гарав. Хоёр хүү авынхаа машинтай яг адил боловч дотор нь өөрсдөө сууж багтдаггүй хоёр ногоон машинтай юм санж.

	Мань хоёр ч машинаа чирээд шороо ачиж зөөж эхлэв. Энхээ, жолооч болж: дүд... үүд... дүдүүд гэсээр ахынхаа ачсан шороог өнөөх устай хонхорт аваачиж асгана. Мөнхөө ачигч болж дүүгээ эргэж ирмэгц шороо ачиж өгнө. Энэ үеэр бас хоёр жаал ирж:

	— Та хоёр яаж байгаа юм бэ гэсэнд:

	— Тээвэр хийж байна, туслаарай гэж Мөнхөө уриалав. Хоёр жаал ч ханцуй шамлан ажилд орлоо. Зөөгөөд л байлаа. Асгаад л байлаа. Хонхрын ус улам бага болоод л байв. Тэдэн дээр бас хашааны хэдэн хүүхэд нэмэгдэж ачилцаж өгснөөр Энхээ Мөнхөө хоёр шороо ачсан машинаа чирээд зөрөөд л давхиад байв. Гэтэл Энхээгийн машин жижиг чулуу дайрч онхолдоод бөөн аюул, байдаг шороогоо асгаж орхив оо. Тэгэхэд нь Мөнхөө их чадалтай юм болохоороо тэр дор нь өргөж босгочхоод ажилдаа орсон билээ. Зөөсөөр байгаад бүр харанхуй болов. Хашааны үүд дэх ус ч алга болж хонхор газар ч тэгшрэв.

	— Энхээ, Мөнхөө хоолоо ид, гэж ээж нь дуудав. Маргаашаас нь эхлээд Сандагийн хоёр хүү их сайн жаалууд гэж хашааныхан нь магтаж манай хоёр жолооч гэж нэрлэв.

	Энхээ нь ингэж хэлүүлсэндээ их л баярлаж ахдаа ирж:

	— Ах аа, ах аа! та бид хоёр бол ёстой сайн хүүхдүүд гэсэнд Мөнхөө

	— Тиймээ чи бол надаас ч илүү сайн хүү. Яагаад гэвэл хонхорхойн усыг шороогоор дүүргэж эжийдээ үүрүүлэхээ байсан тул чи ёстой ухаантай хүү гэв.


БИТГИЙ УЙЛ

	 

	Баяраа сургуульд орохынхоо хавар байшингийнхаа цонхны дэргэд нэгэн мод тарьжээ. Өдөр бүхэн залхуугүй усалж тордож байсны ачаар тун сайхан ургаж л дээ. Тэгээд:

	— Ах нь одоо сургуульд орж сурагч болоод тун завгүй болно. Миний дүү энэ модоо арчилж усалж сайхан ургуулж байгаарай гэж дүү Болдоодоо захижээ. Түүнээс хойш таримал мод ч Болдын мэдэлд очиж өглөө болгон үзэж, өдөр дунд усалж хажуугийнх нь хог новшийг цэвэрлэсээр намар ч болж Баяраа ч сургуульдаа оржээ.

	Болдоогийн модны навч нь тоолох аргагүй олон болсон бөгөөд болжмор ирж хэд хэдээрээ суугаад жиргэж байхад нь цонхныхоо гэгээвчээр харахад нэг л таатайхан байсан бөгөөд хэрвээ энэ модыг энд ургуулаагүй бол болжморууд суугаад жиргэхгүй л дээ гэж бахархан боддог байжээ.

	Баяраа ч дүүгээ модоо сайн арчилж байгаад нь баярлаж сэтгэл зовуурьгүй явдаг болжээ.

	Намар бүр оройхон болоход модных нь навчууд шарлаж эхлэхэд Болдоо учиргүй гайхаж

	— Ахаа, энэ навчнууд нь шар болоод байх юм гэхэд ах нь:

	— Намар болохоор тэгдэг юм гэжээ. 

	Түүнээс хойш Болдоо навчнууд нь гоё алтан өнгөтэй болох нь бушуухан л бүгдээрээ шар болчхоосой гэж яардаг болжээ. Яарсан хүссэнээр нь ч болсон юм уу навчнууд нь цөм шарлаж гүйцжээ. 

	Нэг өглөө Болдоо босоод харахад өнөөх шар навчнууд нь цөмөөрөө газар унаад цонхны доогуур л нэг хөглөрчихсөн байв. Ямар айхавтар хүүхэд модыг минь ингэж сүйтгэж орхив гэж бодоод бушуухан очиж үзээд гомдолтойгоор харж хэсэг зогсов. Хайран навчнууд минь унаж, хайран мод минь нүцгэрчээ гээд өөрийн эрхгүй харамсан байн байсаар уйлж гарав аа.

	Удсан ч үгүй ах нь сургуулиасаа ирж дүүгийнхээ уйлаад зогсож байгааг хараад:

	— Миний дүү юу гэж уйлаа вэ? гэж асуухад

	— Миний энэ модны навчнууд цөм уначхаж гэж дүү нь мэгшин хэлэв. Тэгэхээр нь Баяраа дүүгээ аргадаж нулимсыг нь арчаад:

	— Битгий уйл, миний дүү. Мод хавар цэцэглэж, зунд нь ургаж, намар нь шарлаж дахиад л хавар ирэхэд цэцэглэдэг юм гэж хэлэв.


ГҮЙМХИЙ ЖААЛ

	 

	Уралдаж тоглох дуртай хоёр хүүхэд байлаа. Батаа нь зургаатай, Лутаа нь долоотой боловч Лутаагаасаа Батаа нь нуруугаар намгүй юм л даа. Тэд өдөр болгон тэгэхдээ хэд ч хамаагүй уралддаг байжээ.

	Лутаа нь «За хоёулаа нэг уралдах уу» л гэдэг,

	Батаа нь «За тэгье л гэдэг». Тэгээд л уралддаг. Лутаа нь хоцроод л ирдэг. Тэхээр нь Лутаа «за дахиад нэг уралдъя» л гэдэг. Батаа за «тэгье» л гэдэг. Бас л Лутаа нь хожигдоод ирдэг. Ер нь Лутаа, Батаатай уралдаад нэг ч удаа түрүүлж үзсэнгүй ээ!

	Тэгээд «Яагаад би түрүүлдэггүй юм бол» гэж Лутаа тун их гайхдаг болов. Гайхаад гайхаад ч олсонгүй гэнэ.

	Гэвч яавал би Батаагаас түрүүлэх вэ гэж бодоод л байж, бодож бодчихоод нэг мэргэн арга олоод «одоо ч би заавал түрүүлнэ» гэж санаад, Батаадаа очиж, Лутаа нь;

	— За хоёулаа нэг уралдах уу? гэхэд

	— За тэгье!

	— Харин тэгэхдээ энэ хойд уулын энгэр дээрээс уруугаа уралдана шүү гэж Лутаа хэлэхэд Батаа нь жаахан гайхаж байснаа:

	— За тэгье гэж гэнэ. 

	Уг нь Лутаа, уруу газар уралдвал улам ч түргэн гүйнэ. Тэгэхлээр би заавал түрүүлнэ гэж бодож л дээ. Тэгээд уулын энгэр өөд мацаж гараад уралдаж гарав аа! Лутаа газрын уруу хурдлавч бас л хоцроод харин Батаа хамаагүй түрүүлээд тээр дор явж байв. Тэхээр нь Лутаа:

	— За тэгвэл жаахан амарч байгаад өөдөө уралдъя гэв! Цаадах нь бас л "тэгье" гэжээ. 

	Урьдын адил зэрэгцэж зогсоод нэг, хоёр, гурав аа! гээд гүйсэн чинь бас л Батаа алга болоод өглөө гэнээ.

	Энэ хоёр бол дугуйгаар ч биш, цанаар ч биш, явган ч биш зөвхөн мориор л уралдаад байгаа нь энэ шүү дээ. Тэгээд Лутаа ингэж бодож гэнэ. «Түрүүлж чадахгүй байгаа нь миний удааных биш морины удааных байна. Харин Батаагийн морийг би унаад уралдах юм бол хамаагүй түрүүлнэ дээ» гэж санаад 

	— За Бат аа! хоёулаа морио сольж унаад нэг уралдаад үзэх үү гэхэд нөгөөдөх нь мөн л тэгье гээд уралдаад үзсэн чинь Лутаа анх удаа түрүүлж орхив. Гэтэл Батаа нь "энэ дандаа сүүлдээд гомддог байх. би зориуд хоцоръё" гэж санаад ёстой хурдаараа давхиагүй юм байж л дээ.

	Түүнээс хойш Лутаа «Батаагийн дандаа түрүүлдэг нь ганцхан мориноосоо л байна» гэдгийг сайн мэдэж авчээ. Орой нь Лутаа эцэгтээ:

	— Аав аа! би Батаатай уралдахдаа дандаа сүүлдээд байх юм гэхэд

	— Яагаад тэгдэг юм бол доо?

	— Үгүй түүний морь тун хурдан юм аа. Та Батаагийн морийг над авч өгөхгүй юу?

	— Надад өгөхгүй байлгүй дээ. Гэвч чи өөрийнхөө мориор сольж авъя гэж хэлэв үү?

	— Үгүй

	— За тэгвэл миний хүү, морины чинь муугийнх биш харин чиний муугийнх байж болох юм. Тэгэхлээр чи хаашаа ч явсан дандаа гүйж яв. Тэгвэл амьсгаа чинь задарч хөлийн чинь булчин чангарч хурдан болно гэжээ.

	Түүнээс хойш Лутаа хаашаа ч явсан дандаа гүйж явдаг болсон юм шүү.

	Нээрээ ч тэгсэн дээ. Яагаад гэвэл тэр хоёр бургасан шилбүүрээ морь болгож унаад л ингэж уралддаг юм байхгүй юу даа.


ӨГЛӨГЧ ОХИН

	 

	Бурмаа олон өнгийн будган харандаагаа дэлгээд онгоц, машин, байшин, цэцэг, зураад сууж байтал хаалга онгойн ээж, аав нь орж ирлээ. Бурмаа тэр хоёрын дааж ядан үүрч ирсэн хоёр шуудай дүүрэн юм юу болохыг сонирхон

	— Ээж ээ! Энэ шуудайтай чинь юу вэ?

	— Энэ дандаа алим

	— Аав аа! энэ шуудайтай чинь юу вэ?

	— Энэ үү? Бас алим гэж аав нь хэлээд хоёулынх нь амыг онгойлгон

	— За миний хүү ханаж цадталаа ид гээд дэлгэхэд шуудай дүүрэн алим бөндийлдөөд л бөөр нь улайрч ягаараад л тун гоё байж дээ.

	Бурмаа ч дээрээс нь аваад харин нэг идэж гарчээ. Идээд л байж, идээд л байж, урьд урьдын алимаас улам ч илүү сайхан амттай юм шиг санагджээ. Гэтэл ээж нь:

	— Бурмаа! Хэмжээгүй битгий их идээрэй. Наанадаж хөөсөөр бөөлжинө. Цаанадаж ханиалгаж мэднэ гэв.

	Уг нь урьд өмнө ийм их алим авчирч байгаагүй, зөвхөн ваадан юм уу, торон саваар л авчирдаг байсан, одоо яагаад ийм ихийг авчрав гэж тэр гайхна. Тэгээд харин энэ хоёр шуудайг арай л нэг өдөр дуусгаж чадахгүй байхдаа гэж Бурмаа бодож суув. Тэгээд хуучин заншлаараа олон нөхөдтэйгөө хувааж идмээр санагдаад:

	— Ээж ээ! Аав аа! Би гараад найзуудаа оруулж ирээд алимаасаа өгөх үү гэхэд:

	— Тэг ээ тэг, ер тэгээд ганцаараа идсэн гахай таргалдаггүй юм шүү гэж би чамд хэлдэг шүү дээ гэж аав нь хэлэв. Бурмаа баярлан гарч ойр хавиараа байсан таньдаг таньдаггүй том жижиг, эрэгтэй эмэгтэй маш олон хүүхэд дагуулан орж ирэв. Тэгээд хүүхэд болгоны өвөрт нь халаасанд нь цүдийтэл чихэж бас гарт нь бариулж өгөөд хэмжээгүй битгий идээрэй эсвэл хөөсөөр бөөлжинө. Үгүй бол ханиалгана шүү мэдэв үү. 

	Тэгтэл тэр олон хүүхэд цөм нэгэн зэргээр нирхийтэл БАЯРЛАЛАА гэв. Хэчнээн чанга дуу гарав аа? Тэр их дуунаас нь Бурмаа цочоод чих дарж нүдээ аньчихав. Тэгээд харсан чинь өнөөх алим ч алга, шуудай ч алга, олон хүүхэд ч алга, тун их гайхлаа. Гэтэл орондоо хэвтэж байхыг үзвэл ингэх сэн гэж бодож явснаа зүүдэлчихсэн нь тэр байж.


ШУУРГАН ДУНДУУР

	 

	1

	 

	Нэг өглөө намайг дөнгөж босоход ээж надад ингэж хэллээ;

	— Миний хүү өнөөдөр аавынхаа оронд хонь хариулаарай. Ээж нь хамт бас суурийнхаа олон улстай өвсөнд явна. Хол явсны хэрэггүй шүү. Тэнгэр муухай байна. Ойлгов уу? гээд намайг үнсэв. Гэрийнхнийгээ эзгүйд эвгүй боловч би хойтон сургуульд орох том охин болохоороо уйлсангүй. Тэгээд хониндоо явлаа. Тэр өдөр салхи тогтуун, дулаан ч юм шиг хүйтэн ч юм шиг нэг л хачин байлаа. Хонинууд намрын гандмал талаар бэлчээд л... Харин би өвөртөлж явсан боорцгоосоо ямаа хужир мэрэхийн адил мэрээд л аятайхан ч явлаа. Ингэсээр би гэрээсээ нэлээд холджээ.

	 

	2

	 

	Гэв гэнэтхэн цас хаялж салхи босож, шуурга боллоо. Хөөрхий хоньд минь нойтон цасанд будагдан шуурганы уруу явж эхэллээ. Би тэднийг гэр рүүгээ буцааж туух гэсэн боловч ер дийлдсэнгүй. Ямаанууд майлалдан шуурганаас айсан нялх ишигнүүд ээжийгээ арай л гэж гүйцэж байв.

	— Миний хамгийн хайртай хөөрхөн бор нүдэн хонь минь бүр дагжталаа чичирчихсэн явахад би ямар их өрөвдөв, түүнийг... Даанч надад нэмнэх илүү дээл байгаагүй юм л даа. Бас миний энэ хаваржин тэжээж өсгөсөн дух цагаан дахлай зөндөө их норчихсон цасанд хөл нь шигдээд явж чадахгүй байхлаар нь би дааж ядан тэврээд баахан явав. Шуурга улам ширүүсэж алхмаас цааш юу ч харагдахаа болив.

	 

	3

	 

	Тэр өдөр цас ороод эхлэнгүүт ээж намайг яаж байгаа бол гэж санаа нь зовоод гэртээ яаран иржээ. Замд нь шуурга болж төөрөн барин гэртээ ирсэн чинь хонь ч байдаггүй, би ч байхгүй байж гэнэ. Хөөрхий ээж минь ухаангүй айгаад аавд хэлж цөмөөрөө л миний хойноос эрэлд гарчээ. Гэтэл манайхны хотонд суман дээрээс нэг малын эмч хоёр дугуйттай ирсэн байжээ. Тэр ах ч бас сандран өөрийнхөө штонкоор миний хойноос гарч, бас манай айлын Сандаг гуай машин зам дээр гүйж хүрээд

	— Хүүхэд хоньтойгоо шуурга уруудаад алга болчхоод байна. Хүү минь туслаач гэж явуулын нэг машиныг гуйж суугаад тал тал тийшээ л цөмөөрөө эрэлд гарчээ.

	Орой тийшээ шуурга улам ширүүсэв. Намайг эрсэн улсуудын хэн нь ч олсонгүй. Тэгэхлээр нь аав сумын захиргаанд очиж арга учраа хэлэхэд сумын дарга хот руу мэдэгдэж намайг хээр осгохоос авраач гэж утасджээ. Тэгээд л өөрөө тэр хүйтэн шуурган дундуур намайг эрэлцэхээр машинаараа гарсан юм гэнэ. Би тэр үед хоньтойгоо уруудаад л явлаа. Дээл минь норсон болохоор хүйтэнд хөлдөөд гутал хөл хайраад би өөрийн эрхгүй уйлж;

	— Ээж ээ, хөөрхий хонинууд минь осгох нь. Хайртай дахлай минь, бор нүдэн минь үхэх нь... Ирээч дээ гээд л дуудаж байв. Гэвч эжий минь тэртээ хол тэгээд бас намайг олохгүй байгаа юм чинь яаж ирэх вэ дээ.

	Явсаар би хоньтойгоо уулын өвөрт орж ирлээ. Би яагаад ч юм бэ явж чадахаа больж улам даараад л сүүлдээ юу ч мэдэхээ байв.

	Яг л энэ үеэр миний толгой дээгүүр нэг хачин амьтан нисээд өнгөрлөө. Би ямар их айсан бэ? Хонь маань даарсан мөртөө айж дороо бөөгнөрөв. Гэтэл тэр амьтан дээгүүр минь хэд эргэснээ гэнэт толгой дээр шахам зогсоод, нэг их урт шат унжуулав.

	Шуурган дунд бас сайн харагдахгүй байлаа. Тэр шатаар харин нэг хүн буугаад ирлээ шүү. Би ухаангүй айгаад зугтаах гэсэн чинь чадсангүй. Гэвч тэр нь огт аймааргүйгээр барахгүй, харин ч баярламаар явдал болсон байж. Тэр сайн ах намайг эрэх гэж хотоос ирсэн гэнэ. Ингэж би аврагдсан юм даа. Харин миний хайртай хонинууд цөм зүгээр өнгөрсөн шүү. Хожим нь намайг тэд, хонио орхиод гэртээ байхгүй гэж зэмлэхэд нь би:

	— Би, ийм олон хөөрхөн хонинуудаа яаж алдчих юм гэж хэлэхэд тэднүүд

	— Тэр ээ хөөе! Бас хэвлүүхэн байна шүү. Эгээ өдий нялхаасаа нийгмийн хөрөнгийг хайрлаж мэдэж байгаа юм биш биз гэж инээлдэж билээ. Би тэгээд миний төлөө тэр их хүч гаргаж намайг хайрлан миний хонинуудын амийг аварсан штонктой эмч ах, явуулын жолооч ах, явган, морьтой эрцгээсэн улсууд, машинаараа бас эрсэн нэгдлийн дарга, онгоцтойгоо хотоос ирсэн нисгэгч ах нартаа их баярлаж явдаг юм даа.

	Түүнээс хойш би том болоод тэр ах шиг мундаг нисэгч болж шуурганаас хүний амийг аварна гэж санадаг болсон гэж манай айлын Саранцэцэг гуайн охин Шүрэнцэцэг миний энэ номын баатрууд; өглөгч Бурмаа жолооч Энхээ, Мөнхөө, шилээр тоглох дургүй Чимгээ, зургаатай охин Дариймаа, хадаас Ханд, цасаар хэтэрхий мэргэн шиддэг Сандаг, мөчир хугалдаг Болдоо, цэцэрлэгийн Цэцгээ, дандаа уралддаг Лутаа, Батаа нарын ойр хавийнхаа олон хүүхдэд оройжин ярьсан яриаг нь би ч хүртэл амтархан сонссон юм.

	Хянан болгоосон П. Хорлоо

	Зургийг В. Үржнээ

	Зургийн редактор Б. Довчинсамбуу

	Техник редактор Б. Дашлэгцэг

	Хянагч Ц. Доржсүрэн

	 

	А—16234

	Үнэ 1 төг 10 мөн

	Зах. № 145

	 

	1963 оны 9 дүгээр сард хэвлүүлэхээр 

	Хэвлэлийн комбинатад шилжүүлж 

	1965 оны 4-р сард 

	10 000 ширхэг хэвлэв. 

	 

	Цаасны хэмжээ 84x108 1/32, 

	Хэвлэлийн хуудас ...

	 

	Сүхбаатарын нэрэмжит Хэвлэлийн комбинат 

	Улаанбаатар Сүхбаатарын талбай, 2.

